
A.L. 149 tal-2024

ATT DWAR IT-TRATTAMENT XIERAQ TAL-ANNIMALI 
(KAP. 439)

Regolamenti tal-2024 dwar Standards għall-Operat ta’ 
Akkomodazzjonijiet ta’ Pet Sitting u Stabbilimenti ta’ 
Akkomodazzjoni ta’ Pet Boarding għal Qtates u Klieb

BIS-SAĦĦA tas-setgħat mogħtija bl-artikoli 7(2) u 15 tal-Att
dwar it-Trattament Xieraq tal-Annimali, il-Ministru responsabbli għas-
servizzi veterinarji, fuq il-parir tal-Kunsill għat-Trattament Xieraq tal-
Annimali, għamel dawn ir-regolamenti li ġejjin:- 

Titolu, għan u 
bidu fis-seħħ.

1. (1) It-titolu ta’ dawn ir-regolamenti hu r-Regolamenti tal-
2024 dwar Standards għall-Operat ta’ Akkomodazzjonijiet ta’ Pet
Sitting u Stabbilimenti ta’ Akkomodazzjoni ta’ Pet Boarding għal
Qtates u Klieb.

(2) L-għan ta’ dawn ir-regolamenti hu li jistabbilixxu l-
istandards minimi għar-reġistrazzjoni ta’ akkomodazzjoni ta’ pet
sitting u għal-liċenzjar ta’ stabbilimenti ta’ akkomodazzjoni ta’ Pet
Boarding għal qtates u klieb f’Malta.

(3) Persuni li qegħdin joperaw akkomodazzjoni ta’ pet sitting
jew stabbiliment ta’ akkomodazzjoni għal qtates u klieb qabel id-dħul
fis-seħħ ta’ dawn ir-regolamenti qegħdin jingħataw perjodu tranżitorju
ta' sena (1) mid-dħul fis-seħħ ta’ dawn ir-regolamenti sabiex
jissodisfaw l-obbligi tagħhom skont dawn ir-regolamenti.

(4) Dawn ir-regolamenti għandhom jidħlu fis-seħħ fi żmien
xahrejn (2) mill-pubblikazzjoni tagħhom fil-Gazzetta.

Tifsir. 2. (1) F’dawn ir-regolamenti, kemm-il darba r-rabta tal-
kliem ma teħtieġx xort’oħra: 

"akkomodazzjoni" tfisser fond fejn sidien ta’ annimali
domestiċi jew dawk li jżommu l-annimali domestiċi jieħdu l-
annimali domestiċi u fejn dawn jiġu mħarsa minn pet sitter jew
pet boarder fuq bażi temporanja fl-assenza tas-sid jew ta’ dawk li
jżommu l-annimali domestiċi u fejn il-fond joffri l-kumditajiet
kollha meħtieġa sabiex jiżgura s-sikurezza u l-benesseri tal-
annimali waqt li jkunu f’kura temporanja u tinkludi
akkomodazzjonijiet ta’ pet sitting u stabbilimenti ta’
akkomodazzjoni ta’ pet boarding għal qtates u klieb:

Iżda l-fond għandu jkun kiseb kwalunkwe permessi
jew liċenzji oħra li jistgħu jkunu meħtieġa minn dipartimenti jew
entitajiet oħra sabiex ikunu jistgħu jwettqu servizzi ta’ pet sitting
u ta’ pet boarding;

"akkomodazzjoni ta’ pet sitting" tfisser kwalunkwe fond,
inkluż dar ta’ abitazzjoni jew garaxxijiet, fejn tiġi pprovduta
akkomodazzjoni għal mhux aktar minn erba’ (4) annimali, u fejn
is-sid ta’ tali annimali ma jkunx l-okkupant jew is-sid tal-fond
fejn jinżammu l-annimali: 

Iżda l-fond għandu jkun kiseb ukoll kwalunkwe
permess jew liċenzja oħra li tista’ tkun meħtieġa minn
dipartimenti jew entitajiet oħra sabiex ikunu jistgħu jwettqu
servizzi ta’ pet sitting;

"annimal" jew "annimal domestiku" tfisser qattus
domestiku jew kelb li jkun ta’ xi ħadd sakemm ma jkunx
iddikjarat xort’oħra;

Kap. 439. "Att" tfisser l-Att dwar it-Trattament Xieraq tal-Annimali; 

"Direttur" tfisser id-Direttur għat-Trattament Xieraq tal-
Annimali kif imfisser fl-Att u tinkludi, sal-limitu tal-awtorità
mogħtija, kwalunkwe uffiċjal awtorizzat minnu sabiex jaġixxi
f’ismu għal kwalunkwe għan ta’ dawn ir-regolamenti;

"l-Ewwel Għajnuna tal-Annimali" tfisser it-trattament ta’
emerġenza amministrat lil annimal domestiku midrub jew marid
qabel ma tkun disponibbli l-kura veterinarja;

"magħlaq" tfisser kwalunkwe spazju ristrett li fih jinżammu
l-annimali;

"Ministru" tfisser il-Ministru responsabbli għas-Servizzi
Veterinarji;

"pet boarder" tfisser persuna li tista’ tipprovdi
akkomodazzjoni fi kwalunkwe fond, inkluż dar ta’ abitazzjoni,
għal ħames (5) annimali jew aktar f’daqqa, sakemm l-annimali
ma jappartjenux għall-istess sid tal-annimali jew okkupant jew
is-sid tal-imsemmi fond:

Iżda pet boarder għandu jinkludi wkoll persuna, li
tista’ tipprovdi akkomodazzjoni f’fond, inkluż dar ta’
abitazzjoni, għal mhux aktar minn erba’ (4) annimali f’daqqa
għal perjodu ta’ aktar minn ġimagħtejn (2), sakemm l-annimali
ma jappartjenux għall-istess sid ta’ annimal jew l-okkupant jew

is-sid tal-imsemmi fond;

"pet sitter" tfisser persuna li tista’ tipprovdi
akkomodazzjoni f’fond, għal mhux aktar minn erba’ (4)
annimali f’daqqa għal perjodu ta’ mhux aktar minn ġimagħtejn
(2), sakemm l-annimali ma jappartjenux għall-istess sid ta’
annimal jew l-okkupant jew is-sid tal-imsemmi fond: 

Iżda day carers, dog walkers u kwalunkwe isem ieħor
li jirreferi għal xi ħadd li jieħu ħsieb annimal domestiku li
jappartjeni lil sid ieħor fuq bażi temporanja, anke jekk is-servizz
ma jinkludix soġġorn matul il-lejl, għandhom jiġu kkunsidrati
bħala pet sitters u dawn ir-regolamenti għandhom japplikaw
ukoll;

"stabbilimenti ta’ akkomodazzjoni għal qtates u klieb"
tfisser kwalunkwe fond, inkluż residenza privata, fejn tiġi
pprovduta akkomodazzjoni għal ħames (5) annimali jew aktar
f’daqqa, u fejn is-sid ta’ tali annimali ma jkunx l-okkupant jew
is-sid tal-fond fejn jinżammu l-annimali:

Iżda l-fond għandu jinkludi wkoll residenza privata,
inkluż garaxxijiet, fejn tinżamm akkomodazzjoni għal mhux
aktar minn erba' (4) annimali f'daqqa għal perjodu ta' aktar minn
ġimagħtejn (2), u fejn is-sid ta' dawn l-annimali ma jkunx l-
okkupant jew is-sid tal-fond fejn jinżammu l-annimali;

Iżda wkoll il-fond għandu jkun kiseb kwalunkwe
permessi jew liċenzji oħra li jistgħu jkunu meħtieġa minn
dipartimenti jew entitajiet oħra sabiex ikunu jistgħu jwettqu
servizzi ta’ pet boarding.

(2) Kemm-il darba r-rabta tal-kliem ma teħtieġx xort’oħra,
kliem u frażijiet użati f’dawn ir-regolamenti li mhumiex imfissra
hawnhekk għandu jkollhom l-istess tifsira kif mogħti lilhom fl-Att.

Reġistrazzjoni u 
liċenzjar ta’ 
akkomodazzjoni. 

3. (1) Persuna ma għandhiex topera akkomodazzjoni ta’ pet
sitting għall-finijiet ta’ dawn ir-regolamenti mingħajr ma tkun
reġistrata mad-Direttur. 

(2) Persuna ma għandhiex topera stabbiliment ta’
akkomodazzjoni ta’ pet boarding għal qtates u klieb għall-finijiet ta’
dawn ir-regolamenti mingħajr liċenzja.

(3) Pet sitter ma għandux jopera sakemm ma jkunx irreġistrat
mad-Direttur u pet boarder ma għandux jopera sakemm ma jkunx
liċenzjat mid-Direttur:

Iżda kwalunkwe persuna li tkun diġà qiegħda topera
akkomodazzjonijiet qabel id-dħul fis-seħħ ta’ dawn ir-regolamenti,
għandha tapplika mad-Direttur fi żmien sitt (6) xhur mid-data tal-
pubblikazzjoni ta’ dawn ir-regolamenti.

(4) Id-Direttur jista’ jippubblika lista aġġornata tal-
akkomodazzjonijiet reġistrati jew liċenżjati kollha fuq il-portali
rilevanti.

(5) L-applikazzjonijiet għar-reġistrazzjoni u l-liċenzjar
għandhom jiġu sottomessi fuq il-formola preskritta lid-Direttur u l-
imsemmija formola għandha tinkludi:

(a) id-dettalji tal-applikant;

(b) id-dettalji tal-akkomodazzjoni;

(ċ) id-dettalji tal-kirurgu veterinarju u, jew professjonist
responsabbli għat-tfassil u l-implimentazzjoni tal-programm ta'
kontroll tas-saħħa tal-annimali tal-akkomodazzjoni; 

(d) id-dettalji tal-annimali, inkluż l-ispeċi;

(e) fir-rigward tal-liċenżjar ta’ stabbilimenti ta’
akkomodazzjoni ta’ pet boarding għal qtates u klieb, id-dettalji
tal-fond tal-istabbiliment ta’ akkomodazzjoni għal qtates u klieb,
għandha tikludi permessi rilevanti oħra u, jew liċenzji li kienu
nkisbu skont regolamenti rilevanti oħra:

Iżda d-Direttur jista’ jitlob fi kwalunkwe ħin mingħand l-
applikant, kwalunkwe informazzjoni rilevanti oħra jew dokument
addizzjonali, li jitqiesu meħtieġa għall-finijiet ta’ dawn ir-regolamenti
u li kwalunkwe pproċessar ta’ data personali li tappartjeni għal persuni
fiżiċi għandu jkun f’konformità mal-prinċipji tal-ipproċessar ta’ data
personali skont l-Artikolu 5 tar-Regolament (UE) 2016/679 tal-
Parlament Ewropew u tal-Kunsill tas-27 ta' April 2016 dwar il-
protezzjoni ta’ persuni fiżiċi fir-rigward tal-ipproċessar ta’ data
personali u dwar il-moviment liberu ta’ tali data, u li jħassar id-
Direttiva 95/46/KE (Regolament Ġenerali dwar il-Protezzjoni tad-
Data).

(6) L-akkomodazzjonijiet għandu jkollhom programm addattat
dwar il-kontroll tas-saħħa tal-annimali mfassal u implimentat taħt ir-
responsabbiltà ta’ professjonist reġistrat mal-Kunsill tal-Kirurgi
Veterinarji, u l-imsemmi programm għandu jkun iddisinjat u
implimentat skont il-liġi kif fis-seħħ, minn żmien għal żmien.

(7) Id-Direttur għandu jwettaq spezzjoni tal-

akkomodazzjonijiet qabel ma jġedded reġistrazzjoni jew joħroġ
liċenzja, sabiex jiddetermina jekk il-kondizzjonijiet ta’ dawn ir-
regolamenti humiex konformi u sabiex jistabbilixxi jekk il-pet sitter
jew pet boarder humiex konformi mal-linji gwida kif maħruġa mid-
Direttur minn żmien għal żmien.

A.L. 150 tal-
2024.

(8) Jekk l-imsemmija kondizzjonijiet jiġu sodisfatti u d-
drittijiet rilevanti jitħallsu skont ir-Regolamenti dwar Drittijiet (
Akkomodazzjonijiet ta’ Pet Sitting u Stabbilimenti ta’
Akkomodazzjoni ta’ Pet Boarding għal Qtates u Klieb), id-Direttur
għandu jaċċetta jew iġedded reġistrazzjoni jew liċenzja għall-attività:

Iżda fil-każ li r-reġistrazzjoni jew il-liċenzja ma tiġix
aċċettata jew imġedda, id-Direttur għandu jistipula miżuri korrettivi
kif meħtieġ u jista' jissospendi jew jipprojbixxi l-bidu jew il-
kontinwazzjoni tal-użu tal-akkomodazzjonijiet.

(9) Id-dokument ta’ reġistrazzjoni jew tal-liċenzja, jew kopja
tad-dokument ta’ reġistrazzjoni jew tal-liċenzja għandhom jintwerew
f’post prominenti fl-akkomodazzjoni.

(10) Kwalunkwe tibdil fit-tqassim tal-akkomodazzjoni kif
aċċettat mar-reġistrazzjoni jew il-liċenzjar għandu jiġi ddikjarat lid-
Direttur qabel ma jsir l-imsemmi tibdil u d-Direttur għandu
jiddetermina jekk tali tibdil huwiex aċċettabbli jew mod ieħor wara li
ssir spezzjoni: 

Iżda jekk it-tibdil jiġi aċċettat, ir-reġistrazzjoni jew il-
liċenzja eżistenti tista' tiġi modifikata skont dan.  

(11) L-ispeċi ta' annimali awtorizzati li jinżammu fl-
akkomodazzjoni għandhom jiġu speċifikati fid-dokument ta’
reġistrazzjoni jew tal-liċenzja.

(12) Kwalunkwe pet sitter jew pet boarder li ma jikkonformax
mal-kondizzjonijiet tar-reġistrazzjoni jew tal-liċenzja tagħhom, jista’
jkollu r-reġistrazzjoni jew il-liċenzja tal-akkomodazzjoni sospiża jew
revokata. 

Persunal.4. (1) Il-persunal li jieħu ħsieb l-annimali għandu jkollu l-
kwalifiki rilevanti aċċettabbli għad-Direttur. Il-kwalifiki meħtieġa
għandhom jiġu ppubblikati fil-Gazzetta permezz ta’ avviż tal-Gvern.

(2) Id-dokument ta' reġistrazzjoni fil-każ ta' akkomodazzjoni
ta’ pet sitting jew il-liċenzja fil-każ ta' stabbilimenti ta’
akkomodazzjoni ta’ pet boarding għal qtates u klieb, għandu jinħareġ
biss lil persuni li qatt ma jkunu nstabu ħatja ta' moħqrija fuq l-annimali
skont l-Att jew ir-regolamenti magħmula taħtu:

Iżda jekk pet sitter reġistrat jew pet boarder liċenzjat
jinstab ħati ta’ kwalunkwe moħqrija fuq l-annimali skont l-Att jew ir-
regolamenti magħmula taħtu, il-pet sitter jew pet boarder għandu
jkollu l-liċenzja jew ir-reġistrazzjoni tiegħu revokata minnufih:

Iżda wkoll li l-pet sitter u l-pet boarder għandhom jiżguraw
li l-persunal impjegat sabiex jaħdmu fl-akkomodazzjoni li jkollhom
aċċess dirett għal jew kuntatt mal-annimali kif ukoll l-istudenti u, jew
persuni li għadhom qegħdin jitħarrġu, ma jkunux nstabu ħatja ta’
moħqrija fuq l-annimali skont l-Att jew ir-regolamenti magħmula
taħtu. 

(3) Id-Direttur ma għandux jaċċetta applikazzjoni għal
reġistrazzjoni jew liċenzja ta' akkomodazzjoni minn persuni taħt it-
tmintax (18)-il sena u l-ebda reġistrazzjoni jew liċenzja bħal din ma
tista' tiġi aċċettata jew mogħtija lill-imsemmija persuni.

(4) Proċedura interna dokumentata għandha tkun disponibbli u
kkomunikata sabiex jiġi żgurat li l-persunal kollu li jaħdem fl-
akkomodazzjoni, anki jekk jipprovdu biss servizz temporanju, isegwu
prattika korretta sabiex jiżguraw s-saħħa u l-benesseri tal-annimali:

Iżda l-pet sitter jew il-pet boarder għandhom jiżguraw li fl-
akkomodazzjoni mill-inqas persuna waħda (1) mill-persunal għandu
jkollhom ċertifikat fl-Ewwel Għajnuna tal-Annimali meta l-annimali
jkunu preżenti fl-akkomodazzjoni.

(5) Kwalunkwe persunal, bħal studenti u persuni li għadhom
qegħdin jitħarrġu, għandu jkun sorveljat il-ħin kollu matul il-prattika
tiegħu fl-akkomodazzjoni.

Rekords tal-
annimali.

5. (1) Il-pet sitters u l-pet boarders għandhom iżommu
rekord intern relatat mal-annimali miżmuma taħt kura temporanja. L-
informazzjoni miżmuma għandha tinkludi iżda ma għandhiex tkun
limitata għal dan li ġej:

(a) id-data u l-ħin tad-dħul fl-akkomodazzjoni;

(b) l-isem tal-annimal;

(ċ) kwalunkwe sistema ta’ identifikazzjoni fil-każ ta'
qtates u n-numru tal-mikroċipp fil-każ ta' klieb;

(d) id-deskrizzjoni, ir-razza, l-età u s-sess tal-annimal;

(e) l-isem, l-indirizz, in-numru tat-telefon u n-numru tal-
karta tal-identità tas-sid jew ta’ min iżomm l-annimal;

(f) l-isem, l-indirizz, in-numru tat-telefon u n-numru tal-
karta tal-identità tal-persuna li magħha għandu jsir kuntatt waqt
li l-annimal ikun fl-akkomodazzjoni;

(g) l-isem, l-indirizz u n-numru tat-telefon tal-kirurgu
veterinarju tal-annimal;

(h) id-data u l-ħin mistennija u attwali tat-tluq;

(i) ir-rekwiżiti tas-saħħa, tal-benesseri u tan-nutrizzjoni;

(j) il-permessi għall-annimali li taqsam il-magħlaq;

(k) l-awtorizzazzjoni għal trattament veterinarju;

(l) id-dettalji tat-tilqim u l-approvazzjoni tal-kirurgu
veterinarju.

(2) Ir-rekords għandhom jinżammu għal perjodu minimu ta’
sentejn (2) u għandhom ikunu magħmula disponibbli għad-Direttur
matul l-ispezzjonijiet jew fuq talba.

Kondizzjonijiet ta’ 
akkomodazzjoni.

6. (1) Il-pet sitters u l-pet boarders għandhom iżommu biss
annimali li jkunu rċevew it-tilqim meħtieġ, kif dettaljat fil-passaport
tal-annimali domestiċi jew fil-karta tar-rekords veterinarji, imsemmija
fir-regolament 9(3) li għandhom jinkludu wkoll annimali li huma
proprjetà tal-pet sitter jew tal-pet boarder jekk dawn l-annimali jkunu
fl-istess akkomodazzjoni.

(2) L-ebda speċi ta’ annimal, għajr dawk l-ispeċi speċifikati
fid-dokument tar-reġistrazzjoni jew tal-liċenzja, ma għandhom
jinżammu fl-akkomodazzjoni.

L.S. 437.101.
(3) L-ebda klieb ma għandhom jinżammu fl-akkomodazzjoni

kemm-il darba ma jkunux mikroċippjati skont ir-Regolamenti dwar l-
Identifikazzjoni Elettronika tal-Klieb u li s-sid reġistrat tiegħu elenkat
għall-mikroċipp rispettiv jew il-persuna li żżomm l-annimal jkollha
awtorizzazzjoni bil-miktub mis-sid, tkun l-istess persuna li tkun
qiegħda tfittex is-servizz. 

Akkomodazzjoni 
u tagħmir.

7. (1) Il-pet sitters u l-pet boarders għandhom fil-ħinijiet
kollha jżommu l-annimali f'akkomodazzjoni adattata għall-ispeċi
tagħhom fir-rigward tal-kostruzzjoni, id-daqs, it-temperatura, id-dawl,
il-ventilazzjoni u l-indafa. L-akkomodazzjoni kollha għandha tinżamm
fi stat ta’ tiswija tajba.

L.S. 439.21.

(2) L-għeluq fejn jinżammu l-klieb domestiċi għandhom ikunu
konformi mar-rekwiżiti stabbiliti fir-Regolamenti dwar iż-Żamma tal-
Klieb.

(3) Il-Ministru bi qbil mad-Direttur jista’ joħroġ
speċifikazzjonijiet obbligatorji dettaljati tal-għeluq tal-annimali għall-
akkomodazzjoni prinċipali u ta' iżolament permezz ta' avviż tal-Gvern,
li għandu jiġi aġġornat minn żmien għal żmien kif il-Ministru bi qbil
mad-Direttur iqis xieraq u l-imsemmija speċifikazzjonijiet għandhom
jiġu ppubblikati fil-Gazzetta. Il-pet sitters u l-pet boarders għandhom
jiżguraw li jkunu konformi ma' kwalunkwe avviż maħruġ skont dan is-
subregolament.

(4) Kwalunkwe magħlaq fl-akkomodazzjoni għandu jinbena
b’tali mod li jipprevjeni l-ħarba tal-annimali. Tagħmir xieraq għall-
qbid ta' annimali maħruba għandu jkun preżenti fl-akkomodazzjoni. Il-
persunal li jaħdem fl-akkomodazzjoni għandu jiġi mħarreġ sabiex juża
dan it-tagħmir, u r-rekords ta' dan it-taħriġ għandhom ikunu
disponibbli fuq talba tad-Direttur.

(5) Il-pet sitters u l-pet boarders għandhom jiżguraw li l-għeluq
jkunu ddisinjati b’tali mod li l-annimali ma jkunux jistgħu jiġu
mweġġa’ jew midruba. 

(6) Il-pet sitters u l-pet boarders għandhom jiżguraw li l-
magħlaq ikun mibni minn materjal li ma jnixxix u jkun ittrattat kif
xieraq, b'mod partikolari:

(a) l-injam estern kollu għandu jkun lixx u ttrattat kontra
t-taħsir tal-injam u għandhom jintużaw biss prodotti mhux
tossiċi;

(b) l-uċuħ interni kollha użati fil-kostruzzjoni ta’ ħitan,
paviment, ħitan diviżorji, bibien u ċaċċis tal-bibien għandhom
ikunu durabbli, lixxi u impermeabbli. Ma għandu jkun hemm l-
ebda trufijiet li jisporġu jew li huma ħorox, li jistgħu jikkawżaw
li annimal jindarrab bi kwalunkwe mod.

(7) L-għeluq tal-annimali għandhom jinbnew b'tali mod li
kwalunkwe spezzjoni fuqhom tkun tista' ssir faċilment. Fil-każ ta'
qtates ta’ akkomodazzjoni f’gaġeġ fuq xulxin, il-gaġeġ ta’ fuq
għandhom jitqiegħdu b’tali mod li l-bażi tal-gaġġa ta' fuq tkun tidher
faċilment.

(8) L-għeluq għandhom jinfetħu għal żoni sikuri sabiex
jipprevjenu li jaħarbu l-annimali. Aċċess għaż-żoni sikuri għandu jkun
permezz ta’ bibien doppji li jissakkru. 

(9) L-aċċessorji li jitqiegħdu ġewwa l-għeluq tal-annimali
għandhom ikunu adattati għal dik l-ispeċi.

(10) Matul il-jum, għandu jiġi pprovdut dawl għaż-żoni kollha
tal-eżerċizzju u tal-irqad sabiex il-partijiet kollha jkunu jidhru b'mod
ċar.

(11) Il-ventilazzjoni għandha tiġi pprovduta liż-żoni interni
kollha mingħajr il-formazzjoni ta’ kurrent eċċessiv lokalizzat  fiż-żona
tal-irqad.

(12) Iċ-ċirkwiti u t-tgħamir tal-elettriku għandhom jinżammu
b'mod li jipprevjenu li l-annimali ssirilhom ħsara jew iweġġgħu.

(13) Il-faċilitajiet għall-iżolament ta' annimali morda jew
midruba għandhom ikunu disponibbli fl-akkomodazzjoni. 

(14) Sink bi provvista kostanti ta' misħun għandu jiġi pprovdut
flimkien ma' kwalunkwe friskatur tal-idejn.

(15) Id-Direttur jista' jesiġi li l-akkomodazzjonijiet jintroduċu
dawk il-miżuri addizzjonali li huwa jqis meħtieġa sabiex jiġu aċċertati
l-kondizzjonijiet tas-saħħa u l-imġiba tal-annimali bħal sistemi tat-
televiżjoni b'ċirkwit magħluq (CCTV):

Iżda dawn il-miżuri għandhom jiġu stabbiliti mid-Direttur
wara analiżi taċ-ċirkostanzi speċifiċi skond il-każ.

Il-kapaċità ta’ 
akkomodazz-
joni.

8. (1) In-numru massimu ta’ annimali li jistgħu jinżammu fi
kwalunkwe akkomodazzjoni għandu jiġi determinat mill-
akkomodazzjoni disponibbli u skont l-istandards li jistgħu jinħarġu
minn żmien għal żmien mill-Ministru bi qbil mad-Direttur permezz ta’
avviż tal-Gvern u ppubblikat fil-Gazzetta. 

(2) Kull annimal għandu jiġi pprovdut b’magħlaq separat.
Annimali mill-istess dar jistgħu jaqsmu magħlaq ta’ daqs adegwat u
mhux ta’ detriment għall-benesseri tal-annimal u dan bil-permess bil-
miktub tas-sid l-annimali. Fil-każ ta’ annimali li jaqsmu magħlaq,
għandhom jiġu pprovduti sodod separati għal kull annimal.

Saħħa.9. (1)  Il-prekawzjonijiet raġonevoli kollha għandhom
jittieħdu sabiex jiġi evitat it-tifqigħ u tixrid tal-mard. L-ebda annimal li
jkun infettat jew li qiegħed isofri minn marda li tittieħed jew jista’ jkun
raġonevolment suspettat li ġie f’kuntatt ma’ kwalunkwe annimal
infettat ieħor jew li jqiegħed isofri minn marda li tittieħed, jew li jkun
infestat bil-parassiti ma għandu jiddaħħal fl-akkomodazzjoni.

(2) L-annimali għandhom jitlaqqmu skont dawn ir-regolamenti
mill-inqas għaxart (10) ijiem qabel l-ewwel (1) jum fl-akkomodazzjoni
iżda inqas minn sena (1) mid-data tat-tluq mill-akkomodazzjoni, skont
l-istruzzjonijiet tal-manifatturi tat-tilqim.

(3) Il-klieb għandhom jitlaqqmu kontra r-rabbja tal-klieb, l-
epatite infettiva tal-klieb, il-leptospirożi, il-parvovirus tal-klieb,
Bordetella bronchiseptica, il-virus tal-parainfluwenza tal-klieb u mard
rilevanti ieħor fuq il-parir ta’ kirurgu veterinarju. Il-qtates għandhom
jitlaqqmu kontra l-enterite infettiva fil-qtates, il-mard respiratorju fil-
qtates, il-virus tal-lewkimja fil-qtates u mard rilevanti ieħor fuq il-parir
ta’ kirurgu veterinarju jew skont l-istruzzjonijiet li jingħataw fir-
rigward tal-klieb u l-qtates, minn żmien għal żmien, mid-Direttur
għas-Servizzi Veterinarji.

(4) Il-pet sitter jew il-pet boarder għandhom jikkuntattjaw lis-
sid tal-annimal, lill-persuna li magħha għandu jsir kuntatt u lill-kirurgu
veterinarju minnufih meta kwalunkwe annimal fl-akkomodazzjoni
jimrad, iweġġa’ jew imut waqt li jkun qiegħed miżmum fl-
akkomodazzjoni u l-annimal għandu jirċievi l-kura u trattament xieraq
mingħajr dewmien:

Iżda jekk is-sid, jew il-persuna li magħha għandu jsir
kuntatt, ma jkunux jistgħu jintlaħqu, il-pet sitter jew il-pet boarder
għandhom dejjem jaġixxu fl-aħjar interess tal-annimal taħt il-kura
tagħhom u fuq il-parir tal-kirurgu veterinarju. 

(5) Fl-akkomodazzjoni għandha tinżamm kaxxa tal-ewwel
għajnuna għall-annimali u maħżuna f’kull ħin fl-akkomodazzjoni.
Għandu jittieħed parir minn kirurgu veterinarju dwar il-kontenut tat-
tali kaxxa.

(6) It-tagħmir ipprovdut għall-użu mill-bniedem għandu
jinħażen u jitnaddaf separatament mit-tagħmir tal-annimali.

(7) Kontenituri tal-ikel u tal-ilma għandhom jiġu pprovduti u
għandhom jiġu mnaddfa u  diżinfettati wara kull ikla. Kwalunkwe fdal
tal-ikel mormi għandu jintrema minnufih.

(8) Il-ħmieġ u l-friex maħmuġin tal-annimali għandhom ikunu
miġbura u maħżuna f’kontenituri li ma jnixxux b’għotjien li jingħalqu
sew, ’il bogħod mid-dawl dirett tax-xemx sakemm ma jkunx hemm
preżenti mezz ieħor ta’ rimi.

(9) Il-ħmieġ u l-friex maħmuġa tal-annimali għandhom
jitneħħew mill-akkomodazzjoni mill-inqas darbtejn (2) fil-ġimgħa.
Tali materjal għandu jiġi mormi b’mod li jkun konformi mal-liġijiet
rilevanti.

(10)  Friex xieraq li jippermetti li l-annimali jkunu komdi u li
jkun jista’ jiġi mnaddaf u diżinfettat faċilment u b’mod xieraq għandu
jiġi pprovdut. Il-materjal tal-friex għandu jiġi spezzjonat kuljum u

għandu jinżamm f’kondizzjoni nadifa, ħielsa mill-parassiti u niexef.

(11)  Rekords tas-sustanzi użati għall-prevenzjoni tal-pesti
inkluż id-dati tal-applikazzjoni għandhom jinżammu. Tali
applikazzjonijiet għandhom jitwettqu b’mod li ma għandux jagħmel
ħsara jew iweġġa’ annimali miżmuma fl-akkomodazzjoni.

Ikel u ilma.10. (1)  Faċilitajiet għall-preparazzjoni u l-ħżin tal-ikel,
għandhom jiġu pprovduti fi spazju separat mill-magħlaq tal-annimali.
L-ikel tal-annimali għandu jinħażen f’kontenituri magħluqa u
mmarkati b’tikketta ta’ materjal li ma jnixxix.

(2) L-annimali kollha għandhom jirċievu ammonti adegwati ta’
ikel xieraq għall-ħtiġijiet individwali. Ilma nadif għandu jkun
disponibbli l-ħin kollu u jinbidel kuljum.

(3) L-ikel ma għandux jinżamm għal perjodi eċċessivi fil-
magħlaq sabiex jiġu evitati rwejjaħ noċivi, ġrieden u insetti.

Spezzjonijiet.11. (1) L-annimali għandhom ikunu taħt superviżjoni
kostanti mill-pet sitters jew pet boarders jew mill-persunal tagħhom, u
l-annimali kollha għandhom jiġu spezzjonati mill-inqas darba kull
erba' (4) sigħat. 

(2) Persunal kompetenti għandu dejjem ikun preżenti sabiex
jissorvelja l-annimali u jittratta każijiet ta’ emerġenza kull meta l-
annimali jkunu qegħdin miżmuma fl-akkomodazzjoni.

(3) Kull magħlaq f’akkomodazzjoni għandu jkun immarkat
b’mod ċar u għandha tkun fis-seħħ sistema li tiżgura li l-informazzjoni
rilevanti li ġejja dwar l-annimal tkun disponibbli u tinkludi:

(a) l-isem, ir-razza u l-età tal-annimal u tan-numru tar-
reġistrazzjoni tal-mikroċippa;

(b) l-isem tas-sid u l-persuna li magħha għandu jsir
kuntatt;

(ċ) id-data tal-wasla u d-data tat-tluq;

(d) il-ħtiġijiet nutrittivi;

(e) il-kirurgu veterinarju preferut;

(f) jekk rilevanti, il-kondizzjoni tas-saħħa u r-rekwiżiti
tal-medikazzjoni;

(g) jekk rilevanti, ir-rekwiżiti tal-grooming;

(h) jekk rilevanti, ir-rutina tal-eżerċizzju.

Prekawzjonijiet ta’ 
emerġenza għal 
akkomodazzjoni-
jiet.

12.  (1) L-akkomodazzjonijiet għandu jkollhom fis-seħħ
prekawzjonijiet xierqa ta’ emerġenza u proċeduri bil-miktub, u dawn
għandhom jiġu mgħarrfa lill-persunal kollu, inklużi arranġamenti
għall-evakwazzjoni tal-annimali.

(2) Id-dħul u l-ħruġ kollu għandhom il-ħin kollu jkunu ħielsa
minn tfixkil.

(3) Tagħmir xieraq għat-tifi tan-nar u għas-sikurezza għandu
jkun magħmul disponibbli, miżmum tajjeb u jingħata manutenzjoni
regolari minn persuna kompetenti u jitqiegħed f’post adegwat skont il-
leġiżlazzjoni speċifika dwar din il-kwistjoni.

(4) In-numri ta’ emerġenza tal-aġenziji tal-protezzjoni ċivili u
l-kirurgi veterinarji għandhom jintwerew f’post prominenti fid-daħla
tal-akkomodazzjoni, u fiż-żona ta’ akkoljenza.

Reati, pieni u 
penali 
amministrattivi. 

13. (1) Kwalunkwe persuna li tikser jew taġixxi bi ksur ta’
dawn ir-regolamenti għandha meta tinsab ħatja, tkun ħatja ta’ reat u
għandha teħel il-pieni stabbiliti fl-artikolu 45 tal-Att. 

(2) Fejn id-Direttur ikollu raġunijiet validi sabiex jemmen li
twettaq reat kontra dawn ir-regolamenti u li jkun xieraq li tiġi imposta
piena amministrattiva skont l-artikolu 47 tal-Att, id-Direttur għandu
jipproċedi skont id-dispożizzjonijiet tal-imsemmi artikolu.

Tħassir u 
riżervi.
S.L. 439.15.

14. Ir-Regolamenti dwar Standards Minimi biex jiġu operati
Stabbilmenti ta’Akkomodazzjoni għal Klieb u Qtates huma b’dawn
imħassra bla ħsara għal dak kollu li sar jew li naqas milli jsir taħthom.

Emendi 
konsegwenzjali.
L.S. 439.23.

15. L-Iskeda li tinsab mar-Regolamenti dwar Pieni
Amministrattivi  fir-rigward  ta’  Reati  mwettqa kontra l-Att dwar it-
Trattament Xieraq tal-Annimali għandha tiġi emendata kif ġej:

(a) il-partita "Stabbilimenti tal-akkomodazzjoni tal-
annimali" tagħha għandha tiġi mħassra; u

(b) minnufih wara l-partita "Karozzini" tagħha

għandhom jiġu miżjuda dawn il-partiti ġodda li ġejjin:

Stabbilli-
menti ta’ 
akkomo-
dazzjoni ta’ 
pet board-
ing għal 
qtates u 
klieb

L.S. 439.26 Topera
mingħajr liċenzja

€2,000 Meta tinstab ħatja
għall-ewwel darba,
persuna għandha teħel
multa ta’ mhux inqas
minn €2,000, iżda li ma
teċċedix €65,000, jew
priġunerija għal żmien
mhux iżjed minn tliet
(3) snin, jew dik il-
multa u priġunerija
flimkien.

Meta tinstab
ħatja għat-tieni darba
jew aktar, persuna
għandha teħel multa ta’
mhux inqas minn
€6,000, iżda li ma
teċċedix €80,000, jew
priġunerija għal żmien
mhux iżjed minn tliet
(3) snin, jew dik il-
multa u priġunerija
flimkien.

Akkmo-
dazzjonijiet 
ta’ pet sit-
ting

L.S. 439.26 Topera jew tim-
maniġġja akkomo-
dazzjoni ta’ pet sitting 
mingħajr ma tkun 
reġistrata mad-Diret-
tur.

mhux aktar 
minn €1000

Meta tinstab ħatja
għall-ewwel darba,
persuna għandha teħel
multa ta’ mhux inqas
minn €2,000, iżda li ma
teċċedix €65,000.

Meta tinstab
ħatja għat-tieni darba
jew aktar, persuna
għandha teħel multa ta’
mhux inqas minn
€5,000, iżda li ma
teċċedix €100,000.

